
Садвал чи такьат – къуват я
Дагъларин уьлкведин тарихда 

адан халкьари чпин багъри ерияр, 
чил, азадвал, аслу туширвал, лай-
ихлувал хуьн патал гзаф кьадар 
чапхунчийрин аксина, чандилай-
ни гъил къачуна, къати женгер 
чIугурдан гьакъиндай шагьидвал-
завай баркаллу чинар гзаф ава. 
Гьарнай атай чIулав къуватрин 
винел къагьриман дагъвийри, 
вири сад ва тупламиш хьана, гъа-
либвилерни къазанмишна. Ватан, 
чил,  къул хвена. Мецин эсеррани, 
гафарин ибарайрин къадакьар тир 
мисалрани гьавайда къейднавач: 
садвал халкьдин кьулан тар я; сад-
вал - девлет, шадвал муьгьуьббат 
я; садвал авачир халкь чуьруькра 
гьатда; садан гаф муькуьдан туь-
туьнилай фидайвал ая; садвал авай 
чкада берекатни, шадвални жеда 
ва икI мад.

Малум тирвал, Азия, Закавка-
зье Россиядихъ, Европадихъ галаз 
алакъалу ийизвай, вичяй алишве-
ришдинни карванрин  рехъ физвай 
Дагъустандал татай чапхунчияр   
авач: гъуннар, персер, арабар, та-
тарарни монголар, 14-асирдин 
эхирра Тимуран жаллатIар, туь-
рквер, 1734-1741 -йисара - Надир-
шагь.

Амма я яргъал чIугур дявейри-
вай, я къецепатан чапхунчийривай   
Дагъустандин азадвал кIани хал-
кьарин руьгь, къаст пуьрчуькьариз 
хьанач, дагъвийри чпин чил, аде-
тар, хайи чIалар, меденият хвена.

Иллаки Надир-шагьдин аксина 
азад ийидай женгина Дагъларин 
уьлкведин халкьар сад, тупла-

миш хьунихъ ва чIехи гъалибвал 
къазанмишунихъ тарихдин еке 
метлеб ава. Ватандин кьисмет 
гьялзавай вакъиайра чи халкьар 
санал алаз хьунин гъакъиндай 
шагьидвалзавай мисалар, делилар 
тарихда тIимил авач. «Дуьньядин 
тIурфан» лугьудай къуватлу душ-
ман чи вири халкьар - лезгияр, та-
басаранар, лакар, даргияр, аварар, 
къумукьар сад хьунин нетижада 
терг ийиз алакьна.

Ватандин ЧIехи дяведин йи-
сара, 1999-йисан августдин-сен-
тябрдин вакъиайрин вахтундани 
чи халкьари чпин садвал, тупла-
мишвал, игитвал мад сеферда 
къалурна.

2010-йисан 15-декабрдиз Ма-
хачкъалада Дагъустандин халкьа-
рин пуд лагьай Съезд кьиле фена. 
Адан делегатри кьил кутуналди, 
2011-йисан июлдиз Президентди 
къарар акъудуналди, 15-сентябрь 
Дагъустандин Халкьарин Садви-
лин югъ – сувар яз малумарнава. 
Сифте яз ам 2011-йисан 15-сентяб-
рдиз гегьеншдаказ къейдна. РД-
дин Президент М. Мегьамедова а 
чIавуз вичин тебрикда къейд авур-
вал, «...и сувари халкьарин дуствал 
ва стхавал, тарихдин кьисметдин 
умумивал, девирринни несилрин 
алакъалувал лишанламишзава».

Гьам вири Россиядин, гьамни 
Дагъустандин халкьариз дуствал-
ни стхавал, садвални тупламиш-
вал алай муракаб девирдани лап 
герек я.

2010-йисан 15-декабрдиз Ма-
хачкъалада кьиле фейи Дагъу-

стандин Халкьарин III Съезддал 
делегатри гзаф хъсан рахунар аву-
на, теклифар гана. Месела, кор-
рупциядихъ галаз женг чIугван; 
бюджетдин такьатар чуьнуьхиз 
тан тийин; девлетлуйринни кеси-
брин арада авай фаркь, тафават 
агъузарин; законрив кIвалахиз 
тан, къанун-къайда, гьахълувал 
сифте чкадал жен; чи дагъларин 
хуьрериз, жегьилриз гзаф фикир 
гун, бейкарбуруз кIвалахдин чка-
яр жедайвал ийин; кадрияр хкягъ-
унин ва тайинарунин кIвалах 
гзаф миллетрин республикадин 
шартIарив кьадайди жен; чи алат-
навай тарих русвагь тийин; зегь-
метдиз килигай гьакъи, мажиб 
гун; чкIизвай школайрин дарама-
тар амай чкайра цIийибур эцигин; 
наркомания, ичкибазвал, къали-
янчивал вири обществоди негь 
ийин; чилерикай дуьз менфят къа-
чун, чил алверда тван тийин; же-
гьил - жаванар зегьметда лигима-
руниз артух фикир гун, мектебра, 
ВУЗ-ра гьакъикъи, дерин чирви-
лер гун, анра ришветбазвал терг 
ийин; гьукум гъиле авай ксар, чи-
новникар, депутатар, халкьдивай 
яргъаз тежен ва икI мад.

И вири крар чаз ядни фу хьиз 
герек я. Абур галай-галайвал 
кьилиз акъудуни чи халкьарин 
садвал, тупламишвал мягькема-
руниз куьмекда. Садвал, меслят-
вал, разивал  гьамиша герек я. 
Меслятвал, садвал авачтIа къи-
зилни руквадиз, къумадиз элкъ-
веда. Чаз садвал гьамиша герек я, 
и кар патал чна вирида къуьнни 
кутуна кIанда.

 

ТЕБРИК
За «Сулейман-Стальский район» муниципальный райондин 

депутатрин Собранидин, администрациядин патай «Касумкент-
ское лесничество» ГКУ-дин работникриз, и хиле кIвалах авур 
ветеранриз чпин пешекарвилин суварин югъ рикIин сидкьидай 
мубаракзава. 

Къуй квехъ чандин сагъвал, рикIин шадвал, уьлкведин ва 
халкьдин еке девлет, хазина тир тамар хуьнин, абурун девлетар 
артухарунин кIвалахда агалкьунар хьурай.

«Сулейман-Стальский район» муниципальный райондин 
 Кьил     С. Темирханов

Халкьдин «девлет» - гьакъикъи
                       делилра 
Инсандин сагъламвал, чун элкъуьрна кьунвай алем патал еке 

метлеб авай чешмейрикай сад тир тамар, гьакъикъатдани, гьар са 
уьлкведин, гьар са халкьдин девлет я. Мадни, тамар тIебиатдин, 
биокъурулушдин асул пайни я. Гьавиляй тамар гьукуматдин къа-
юмвиликни ква.

Тамарин майишатдин работ-
никрин йикъахъ галаз алакъалу 
яз заз агъадихъ тарихдин дели-
лар ва рекъемар гъиз кIанзава.

ООН-дин делилралди, Чи-
лин шардин къураматдал тама-
ри адан пудай са пай (38 млн. 
квадратный километр) кьунва.  

Чи уьлкведа 1980-йисан 
1-октябрдиз акъудай СССР-дин 
Верховный Советдин Указдин бинедаллаз тамарин майишатдин ра-
ботникрин югъ тайинарна. Ам гьар йисуз сентябрдин вацран пуд 
лагьай гьяд юкъуз къейд ийизва.

Тарихдин делилралди, Дагъустанда государстводин тамарин 
майишатдин управление арадал атун ХХ-асирдин эхиррихъ галаз 
алакъалу я. Гьа вахтунда Дагъустандин тамар пуд жуьреда хсусият-
да авай: гьукуматдинбур, кьилди иесийринбур ва чкадинбур.

1888-йисан 14-июлдиз Государстводин Советдин «О преобразо-
вании заведывания государственными имуществами на Кавказе» 
къарардалди Дагъустандин область 4 лесничестводиз пайнавай: 
Темир-Хан-Шурадин, Дербентдин, Гунибдин ва Куьредин.

1920-йисалай 1930-йисалди лесничествояр Дагъустанда авай  
Кавказдин краевой тамарин комитетдик акатзавай.

1930-йисалай лесничествояр Даглесхозтрестдик кутуна.
1947-йисуз ДАССР-дин тамарин майишатдин министерство 

тешкилна, гуьгъуьнлай министерстводикай жуьреба-жуьре йисара 
тамарин майишатдин Агетство, Комитет хьана...

Кьасумхуьруьн тамарин майишатдихъни девлетлу тарих ава. Ам 
чкадин метлеб авай тамарин бинедаллаз 1934-йисуз тешкилна. Кьа-
сумхуьруьн лесхоз Дагъустандин тамарин майишатдин управлени-
дик акатзавай. Агъул, Хив, Кьурагь, Кьасумхуьруьн, Рутул, Ахцегь, 
Докъузпара административный районриз къуллугъзавай адаз Кьа-
сумхуьруьн межрайлесхоз лугьузвай.

1958-йисуз Кьасумхуьруьн лесхоз тешкилна, адак Кьасумхуь-
руьн, Хиврин, Рутулрин, Самурдин ва Мегьарамдхуьруьн лесниче-
ствояр акатзавай... 

Эхиримжи йисара Кьасумхуьруьн тамарин майишат республи-
када вилик жергейра авайбурукай сад я. Майишатдихъ 16000 гек-
тардилай виниз тамар ава. Чи тамара гзафни-гзаф мегъуьн, пипин, 
гийин, къавахин тарар гьалтзава, маса тарарни гзаф ава. Мадни, 
тамара кицикар, чумалар, инияр, къереяр, кIирияр, чIуру ичер, 
хутар, жикIияр гзаф жеда. Тамара гьа емишрин къелемар цанни 
ийизва. Инсан патал гзаф хийирлу, кфетлу бегьер гузвай, кIарас 
яшайишдани ишлемишзавай кIерец тарар цунизни тамарин майи-
шатдин работникри кьилин фикир гузва. 

Чи тамар гьар жуьре емишралди, набататрин ва гьайванрин 
алемралдини девлетлу я.

Ша чун тамарив къадирлудаказ, абуруз гьуьрмет авуналди, 
эгечIин!

                                                 Гьазурайди - Хазран Кьасумов

Госпрограммадай совещание тухвана 

.
Совещанидин кIвалахда ДР-

дин хуьруьн майишатдин ва 
суьрсетдин министр Мухтарбий 
Аджекова, адан заместитель Зу-
раб Куччиева, Сулейман-Сталь-
ский райондин Кьил Саид Те-
мирханова, Ахцегь ва Къизляр 

районрин Кьилерин замести-
телри, ДР-дин эцигунрин мини-
стерстводин, ДР-дин МЧС-дин, 
Роспотребнадзордин ДР-да авай 
Управленидин, «Дагсельхоз-
строй» ДР-дин ГКУ-дин ва под-
ряддин организацийрин векил-
ри иштиракна.

Совещанидал «Хуьрерин тер-
риторияр комплекснидаказ ви-
ликди тухун» госпрограммадай 
эцигнавай объектрал кIвалахар 
акьалтIарунин месэлайриз 
килигна. Абурук Агъа-СтIал 
Къазмайрал 400 аялдиз чкаяр 
аваз эцигзавай школадин, Кьа-
сумхуьруьн хъвадай цин цIийи 
линияр тухунин ва маса объек-
тар акатзава. Совещанидал гьар 
са объектдал гьялна кIанзавай 
месэлайрал тамамдиз акъвазна. 
Абур эцигунринни монтаждин 
кIвалахар акьалтIарунихъ, тер-

риторияр дуьзмишунихъ, госу-
дарстводин пулунин такьатар 
ишлемишунихъ, санитариядин-
ни эпидемиологиядин икьрарар 
кутIунихъ, цIай кьунрин рекьяй 
хатасузвилин истемишунрихъ 
галаз кьадайвал таъмин хьу-

нихъ, проектдинни сметадин 
документар гьазурунихъ ва ихь-
тин гзаф маса месэлайрихъ га-
лаз алакъалубур тир.

Совещанидал къейд авур-
вал, объектрал кIвалахар 
акьалтIарунин дережа сад 
хьтинди туш. КIвалахар гуь-
гъуьна амай объектрин месэ-
лайрай талукь къуллугъриз ала-
ва тапшуругъар гана.

ДР-дин Гьукуматдин Предсе-
дателдин заместитель Нариман 
Абдулмуталибова къейд авур-
вал, гъиле авай объектар алай 
йисан эхирдалди ишлемишиз 
вахкун лазим я, гьикI лагьайтIа, 
адалай Дагъустан Республикади 
2024-йисуз «Хуьрерин террито-
рияр комплекснидаказ виликди 
тухун» госпрограммадин серен-
жемра иштиракун тамамдаказ 
аслу жеда.

                 Хазран Кьасумов

    ВКС заседание кьиле фена
ДР-дин Кьилин ва Гьукуматдин Администрациядин руководитель 

Алексей Гьасанован председателвилик кваз Региондин управленидин 
центрада 12-августдилай 11-сентябрдалди арадал атай важиблу арзай-
риз килигна.

ВКС-дин къайдада заседанида Сулейман-Стальский райондин Кьил 

Саид Темирханова, райондин администрациядин Кьилин заместитель 
Заур Къагьриманова, МЦУ-дин руководитель Индира Османовади иш-
тиракна.

12-августдилай 11-сентябрдалди агьалийрилай 6000-далай виниз  ар-
заяр атанвай.

Гзафни-гзаф арзаяр Махачкъала, Буйнакск, Каспийск, Дербент ше-
гьеррай ва Хасавюрт, Буйнакск районрай атанвай. Арзаяр хъвадай цин, 
экверин, зир-зибилдин ва рекьер ремонт авунин патахъай тир.

Заседанидин эхирдай талукь органриз атай арзаяр, кимивилер, тату-
гайвилер арадай акъудун патал тапшуругъар гана.

                                                                                            С. Баламетова

                                           «Гьайиф, гьайиф…» 

РикIера амукьда
Алатай гьафтеда чи район-

диз Украинадай мад са чIулав 
хабар агакьна. Ингье мад са 
къурбанд: Гьасанагъаев Тимур 
Эдуардович. Ам 2001-йисан 
14-февралдиз Ханты-Мансий-
ский округдин Пакачи шегьер-
да, кьасумхуьруьнви Гьасанагъ-
аев Эдуардан хизанда дидедиз 
хьана. 

1-класс чIехи диде-бубадин 
патав Кьасумхуьрел кIелна, Ти-
мур Пакачи шегьердиз хутахна 
ва ана ада кадетский школада 
кIелна. Тимуран мурад вичикай 
хъсан военный хьун тир.

Армиядин жергейра къул-
лугъна хтай жегьил контрак-
тник яз Чечен республикадин 
Шали шегьердиз акъатна. Еф-
рейтордин чинда аваз Тимура 
йисни ругуд вацра контрактник 
яз къуллугъна. 

2022-йисан февралдин вацра 
ам Украинада кьиле физвай се-
ренжемдиз тухвана. Ватандин 
вилик къуллугъдин рекьяй Хер-
сон шегьер гьужумдикай хуь-
дайла Тимур вичин юлдашарни 

галаз телеф хьана.
Тимур чизвай гьар сада адан 

инсанвилин ерийрикай, адан 
юлдашрихъ рикI куникай, ма-
садан рикIикай хабар кьуникай, 
къайгъу чIугуникай, ада ийидай 
зарафатрикай рикIел хкизва. Ти-
мура къуллугъай частуна авай 
психолог Людмила Альбертов-
нади икI лугьузва: «Чи къизил-
дин солдат амач. Регьмет хьурай 
вичиз».

Ватандин вилик вичин бур-
жи кьегьалвилелди кьилиз акъ-
уддайла телеф хьайи Тимур 
эхиратдин рекье тваз, адан ди-
де-бубадиз, мукьва-кьилийриз 
башсагълугъвал гуз кьиле рай-
ондин Кьил Саид Темирханов 
аваз райондин вилик-кьилик 
квай ксар атанвай.

Саид Темирханова регьмет-
лудан диде-бубадиз башсагъ-
лугъвал гана.

Сулейман-Стальский ва Кьу-
рагь районрин саналди тир во-
енкоматдин военный комиссар, 
подполковник Райзудин Жене-
товани регьметлудан багърий-

риз ва мукьва-кьилийриз баш-
сагълугъвал гана.

- Чи Ватан хуьзвай жегьи-
лар гьамиша чахъ гала. Абур 
чи рикIера хъсан жегьилар яз 
амукьда,- къейдна военкомди.

Тимуран экуь къамат гьами-
шалугъ яз чи рикIера амукьда.

Гьахъ-гьисабдихъ яб акална
13-сентябрдиз райадми-

нистрацияда кьиле фейи ап-
паратдин совещанидал чка-
дин метлеб авай месэлаяр 
гьялунин рекьяй протоколрин 
тапшуругъар тамамарзавай 
гьаларикай Эминхуьруьн ва 
Вини-СтIалрин хуьрерин посе-
ленийрин администрацийрин 
гьахъ-гьисабрихъ яб акална.

И месэлайрай АСП-рин 
кьилер тир Сабир Юзбекова 

(Эминхуьр) ва Селим Казимо-
ва (Вини-СтIал) гегьенш раху-
нар авуна.

Хуьрерин поселенийра про-
токолрин тапшуругъар тама-
марзавай гьалдикай ва гьял 
тавунвай месэлайрикай райад-
министрациядин Кьилин заме-
стителар тир Заур Къагьримано-
ва, Эльдар Рустамова, Абуталиб 
Фатулаева, УСХиП-дин началь-
ник Къазиагьмед Къазиагьмедо-

ва, УКС-дин начальник Роберт 
Мейланова, правовой управ-
ленидин начальник Мегьамед 
Исмаилова, эцигунрин ва градо-
строительстводин отделдин на-
чальникдин заместитель Муста-
фа Мустафаева, экономикадин 
ва финансрин управленидин 
кьилин пешекар Жанна Исра-
филовади ва масабуру алава ра-
хунар авуна.

Совещанидин нетижаяр 
райондин Кьил Саид Темирха-
нова кьуна.

Чухсагъулдин чар вахканаСулейман-Стальский райондин 
Кьил Саид Темирханова яргъал 
йисарин намуслу зегьметдай, рай-
ондин общественный уьмуьрда 
активвилелди иштирак авунай 
Кьасумхуьруьн 1-нумрадин уму-
ми образованидин юкьван шко-
ладин директордин заместитель, 
райондин дишегьлийрин Совет-
дин председатель Айишат Къур-
баналиевна Кьасумовадив Чух-
сагъулдин чар вахкана.

Лайихлувилер къейд авунихъ 
галаз санал, райондин Кьил Саид 
Темирханова Айишат Къурбана-
лиевнадиз хайи югъни мубарак 
авун, адахъ мягькем сагъламвал, 
хизандин бахтлувал ва кIвалахда 
агалкьунар хьана кIанзавайди ла-
гьана.

А. Кьасумовадиз тебрикдин ва 
алхишдин келимаяр райадмини-
страциядин Кьилин заместителри, 
жавабдар маса ксарини лагьана.

Министерстводин совещание – Кьасумхуьрел
ДР-дин физический культу-

радин ва спортдин министер-
стводи Сулейман-Стальский 
районда выездной совещание 
кьиле тухвана, анал акьалтза-
вай несил патриотвилин руьгь-
даллаз тербияламишунин, же-
гьилрин арада терроризмдин ва 
экстремизмдин идеологиядиз 
акси кIвалах тухунин меслаяр 
веревирдна.

Мярекат райондин образо-
ванидин управленидин ва рай-
онда кардик квай спортдин, ту-

ризмдин ва жегьилрин крарин 
рекьяй Комитетдин иштираквал 
аваз тешкилнавайди тир.

Совещанидал алай месэлай-
рай ДР-дин физический культу-
радин ва спортдин министрдин 
заместитель Гьайдарбег Гьай-
дарбегов, отделдин начальник 
Халитбег Махачев, А. Алиеван 
тIварунихъ галай Спортшкола-
дин директор Мегьамед Исагьа-
жиев, старший тренер Мегьамед 
Мегьамедов ва маса ксар рахана.

Районда жегьилрихъ галаз 

тухузвай кIвалахдикай район-
дин Спорткомитетдин дирек-
тор Чингиз Абдулмежидова ва 
ИМЦ-дин директордин заме-
ститель Венера Абдуселимова-
ди рахунар авуна.

Акьалтзавай несил ватапе-
ресвилин руьгьдаллаз терби-
яламишунин рекьяй тухузвай 
бегьерлу кIвалахдай Венера Аб-
дуселимовадиз Чухсагъулдин 
чар ва машгьур спортсменрин 
къулар алай ктабар гана.

                  Х. Гьажибалаев

Россияда цIийи кIелунин йис 
«Разговоры о важном» лишандик 
кваз тухузвай тарсарилай къецяй 
тир мярекатрилай башламиш 
хьана. Сулейман-Стальский рай-
ондин школайрини «Разговоры 
о важном» Вирироссиядин обра-
зованидин проектдиз шериквал 
авуна. Гьафтедин сифте тарсунин 
темаяр патриотвиликай, граждан-
вилин тербия гуникай, тарихдин 
марифатдикай, ахлакьдикай ва 
экологиядикай тир.

Образованидин проектдин 

Халкьдин даях хьайиди

1882-йисуз Ахцегьа лежбер-
дин хизанда дуьньядал атай 
Къази-Мегьамед 9 йиса аваз 
диде-бубадикай магьрум хьа-
на. Етим жаван хуьруьн муал-
лимрикай садаз къуллугъ ийиз 
гатIунна ва и карди адаз Ахцегьа 
сифтегьан классрин урус мек-
тебда чирвилер къачудай мум-
кинвал гана. А девирра гзафбур 
кьил хуьз, къазанжияр къазан-
мишиз пата-къерехдиз физвай. 
Мектеб акьалтIарай 1898-йисуз 
Къази-Мегьамедни кьисметди 
Бакудиз акъудна.

НафтIадин мяденрал 
акьалтIай четин шартIара 
кIвалахзавайтIани, рабочийриз 
лап гьвечIи мажибар гузвай. 
Ихьтин гьалари, зегьметдиз ку-
тугай, лайихлу къимет тагуни 
рабочийрин патай наразивилер 
арадал гъизвай. Савадлу инсан 
хьуниз килигна, Къази-Мегьа-
мед Агъасиевакай рабочийрин 
итижар хуьнин карда активный 
женгчи хьана.

РикIе гьахъвал гъалиб аву-
нин къаст авай бажарагълу 
жегьил 1904-йисуз РСДРП-диз 
(Российская Социал-Демо-
кратическая Рабочая Партия) 
гьахьна ва адалай кьулухъ вичи 
хкягъай инкъилабдин гьере-
катдин рекьелай элячIнач.

Къази-Мегьамед Агъасиев 
кар алакьдай инкъилабчи-боль-
шевик яз сейли хьана. А девир-
да ам машгьур большевикар тир 
И.В.Сталиназ, А.Жапаридзедиз, 
С.Шаумяназ, А.Микояназ ва ма-
сабуруз лап хъсандиз чизвай.

1904-йисуз чи ватанэгьли-
дикай “Гьуьммет” тIвар алай 
дестедин активист хьана. 
Къейд ийин хьи, и дестеди 
РСДРП-диз са акьван ихтибар 
тийизвай мусурманар тир ра-
бочийрин арада кIвалах кьи-
ле тухунин жигьетдай боль-
шевикрин терефар хуьзвай. 
1904-йисан декабрдин вацра 
Къ. Агъасиев Бакуда авай 
нафтIадин мяденра са коми-
тетдин кьиле акъвазна. Гьа и 
йисан 30-декабрдиз Россиядин 
инкъилабчивилин гьерекатдин 
тарихда сифте яз карчийринни 
рабочийрин арада коллектив-
ный договор кутIунна.

1906-йисуз Къази-Мегьаме-
дан хиве жавабдар везифаяр 
гьатна: ам Грозныйдиз, чкадин 
большевикриз ина нафтIадин 
мяденрал кIвалахзавай дагъу-
станвияр тир рабочияр инкъи-
лабчивилин женгерик кутунин 
карда куьмек гуз рекье туна.

1909-йисуз майданриз Къа-
зи-Мегьамед Агъасиеван геле 
къекъвезвайбур акъатна. Ам Ба-
кудай Дагъустандиз хтуниз маж-
бур хьана. ЧIехи ватанперес Кьи-
блепатан Дагъустанда ва Куьре 
округдин хуьрера инкъилабдин 
фикирар раиж ийиз гатIунна.

1909-йисуз Къ.Агъасиев Ба-
лаханадиз хтана ва инкъилабчи-

дин кIвалах гьа ина давамарна. 
1917-йисан февралдин инкъи-
лабдин вахтунда ам Бакуда авай. 
Къази-Мегьамед Агъасиева ра-
бочийрин, аскерринни матрос-
рин депутатрин советар арадал 
гъунин карда активнидаказ иш-
тиракна. Октябрдин инкъилаб-
дин гъалибвилелай кьулухъ ам 
Бакудин Советдин исполкомдин 
составдик акатна.

1918-йисуз Къ.Агъасиев Ба-
куда, Дербентда, Кьиблепатан 
Дагъустанда рабочияр ва леж-
берар инкъилабдиз акси къене-
патан къуватрихъ ва къецепатан 
интервенциядихъ галаз женг ту-
хунал желб ийиз гатIунна. Ада, 
кIусни кичIе тахьана, социализм-
дин душманар русвагьзавай.

Гьа и йисан апрелдин эхир-
ра Бакудин Советди куьмек яз 
Дагъустандиз красногвардей-
цийрин десте, 26 большевик 
рекье твадай къарар кьабулна. 
Абурун арада Къази-Мегьамед 
Агъасиевни авай.

Большевикри къазанмиш-
завай агалкьунри душманар 
генани ажугълу ийизвай. Дер-
бентда, Куьре округда сад-
садаз акси терефрин арада 
ягъунар кьиле фена. Нетижада 
цIудралди большевикар кьена. 
Къази-Мегьамед Агъасиевал 
залан хер хьанвай.

1918-йисан октябрдин вац-
ра Дагъустандиз туьркверин 
чапхунчияр гьахьна, абуру 
властдин кьилиз Дагълух гьу-
кумат (Горское правитель-
ство) гъана. ЦIийи гьукумди, 
туьркверин интервентрикай 
даях кьуна, большевикриз ва 
абурун терефдал алайбуруз 
инадар кьазвай. Гьукум гъи-
ле гьатнавайбуру Къази-Ме-
гьамед Агъасиеван кьилихъ 
пишкеш яз еке гьакъи гун хиве 
кьунвай. Хаинрин куьмекдал-
ди абурулай Къази-Мегьамед 
дустагъ ийиз алакьна. Ам ша-
риатдин суддив вахкана.

Халкь патал женг тухвай 
кьегьал хциз чинебадаказ кьи-
ле тухвай шариатдин суддин 
къарардалди кьиникьин жаза 
гана. Халкь къарагъуникай 
кичIезвайвиляй судди къарар 
кьилиз акъудун хаталу яз гьи-
сабна ва ам Ахцегьа авай ду-
стагъдиз хутахдайвал хьана. 
Амма хъфизвай рекье 1918-йи-
сан 19-сентябрдиз Къази-Ме-
гьамед Агъасиев хаинвилелди 
яна кьена.                                                                              

Фельдшервилин пункт ятIа, тахьайтIа?...

… Цмуррин кIанихъ галай, Ры-
чал вацIал эцигнавай муькъвелай 
элячIна, чун авай машинди чапла 
патахъ фенвай рекьяй винелди 
Качалхуьр галайвал гьерекатзава. 
Вуч гуьзел я ина тIебиат! Кьуд пад 
тамар, гегьенш мулкар, деринрай 
авахьзавай кIамар… И рекьин 
кьве патани шуьмягърин жегьил 
багълар кутунва – идани гуьгьуь-
лар шадарзава. Качал вацIалай 
элячIна, чун хуьруьз хкаж хьана. 
Хуьруьн кьилихъ, вацIун къерех-
дал гуьрчегдаказ туькIуьрнавай 
булахдай къайи ва гьамга хьтин 
михьи ядни дадмишна, чун хуь-
руьн къенез гьахьна.

Кьериз-цIаруз гьалтзавай ин-
санар чпин къайгъуйрик ква. 
Сад-вад мал-лапаг, верчерни 
ава хуьруьн къерехра, куьчейра. 
Чаз малум хьайивал, хуьре 50-
дав агакьна кIвалер ава, 240-дав 
агакьна агьалияр яшамиш жез-
ва. Школада 2 аялди кIелзава. 
Гьам школадин, гьамни маса 
дараматар, яшайишдин хейлин 
кIвалерни куьгьнебур я. Абуру 
Качалхуьр «юхсул яз» къалурзава.

Школадин патав гьалтай са же-
гьил гададивай чна «Куь хуьруьн 
медпункт гьина ава?» лагьана 
хабар кьуна. Са тIимил вахтунда, 
хияллу хьана, кисна акъвазайда-
лай гуьгъуьниз, гадади чаз лап 
куьгьне са дараматдихъ (эгер адаз 
«дарамат» лугьуз жез хьайитIа) 
галай «кIвал» къалурна.

Дуьз лагьайтIа, гьа кIвал (квез 
шикилдай аквазвай) акурла, 
чун мягьтелни хьана: лап куьгьне, 
аскIан, виликай чахчахар янавай, 
цлар, къав чкIизвай ана медици-
надин идара жедани? Анаг меди-

цинадин идарадиз ваъ, ачух цавун 
кIаник квай музейдин экспонат-
диз ухшар яз акуна чаз.

Кьилел-кIвачел керпич ва я 
кIарас-затI аватунихъай кичIевални 
аваз, чун лап мукъаятдиз, аниз 
гьахьна. Куьчедал гьалтай гада-
ди чаз табнавачир: ана хуьруьн 
фельдшервилин пункт кардик ква. 
Сифтедай чун анин заведующий 
Беневша Дашдемировна Сал-
манхановадихъ (шикилда) га-

лаз таниш хьана. Гьасятда кьатIуз 
жезва: тежриба авай, вичин пеше-
дал рикI алай кас я. Малум хьай-
ивал, ада 1980-йисуз Каспийск 
шегьердин медицинадин училище 
акьалтIарна, Хив райондин цен-
тральный больницада ва Цмуррин 
фельдшервилинни акушервилин 
амбулаторияда кIвалахна.

1984-йисалай инихъ Беневш-
ша Салманхановади Качалхуь-

руьн фельдшервилин пунктунин 
заведующийвиле кIвалахзава.

- За хуьре яшамиш жезвай 
237 касдиз медицинадин рекьяй 
къуллугъзава, - лугьузва Беневша 
Дашдемировнади. – Аялар хуьре 

лап тIимил ава, вучиз лагьайтIа, 
хуьряй гзаф жегьил хизанар пата-
рал яшамиш жезва.

Б. Салманхановади чаз лагьай-
вал, коронавирус чкIай йисара ада 
гьам Качалхуьруьн, гьамни Цмур-
рин агьалийрин сагъламвал хуьн, 
тIугъвалдин вилик пад кьун патал 
зегьмет чIугуна. Ада хиве кьазва: 
коронавирусдик ва стIалжемдик 
начагъ хьайибур гзаф хьана. Алай 
вахтундани ада коронавирус 
чукIун хъувунин вилик пад кьа-
дай серенжемар кьабулзава. Сиф-
те нубатда герек дарманар, маса 
затIарни ава, абур ЦРБ-дай вахт-
вахтунда хкизва.

- Чи фельдшервилин пункт 
авай дарамат куьгьнеди, гье-
ле 1939-йисуз эцигнавайди я, 
- лугьузва Б. Салманхановади. 
– ГъвечIи-гъвечIи кьве кIвале 
дарискъалвал ава, чиле авай пол, 

къавуз вегьенвай 
кIарасар, къавал 
алай шифер ва 
рак-дакIар куьгьне 
хьанва. Марфар 
къвайила, живер 
авайла тIилияр 
къведай кьван 
чи чара атIузва, 
д а д а р а м а т д и н 
са цал къе-пака 
чкIидайвал ава… 

Б. Салманхано-
ва гьахъ тирди чаз-
ни акуна. И чка, 
чна винидихъ ла-

гьайвал, медицинадин идарадиз 
ухшар туш.

Качалхуьре фельдшервилин 
пунктунин «шикил» акурла, чун 
Цмуррин хуьруьн поселенидин 
администрациядин кьил Раида 
Алибеговадихъ галазни гуьруь-
шмиш хьана.

- Гьакъикъатдани, фель-
дшервилин пункт лап куьгьне, 
медработникдиз кIвалахдай са 
жуьрединни шартIар авачир да-
раматда кардик ква, - лугьузва Р. 
Алибеговади. – Идакай райондин, 
центральный больницадин гьаки-
марни хабардар я. И чIуру гьал 
фикирда кьуна, чна фельдшерви-
лин пункт эцигдай чилин участок 
чара авунва, аниз лицензияни къа-
чунва. Россиядин Федерацияда 
здравоохранение вилик тухунин 
программадин сергьятра аваз 
гьам Качалхуьре, гьамни чи посе-
ленидик акатзавай Ичинрин хуь-
ре 2023-2024-йисара модульный 
ФАП-ар эцигун планламишнава.

Чазни умуд кутаз кIанзава хьи, 
Качалхуьре медицинадин кутугай 
идара жеда. Им, са рахунни ала-
чиз, вахтунин истемишунни я.

Текст кхьейди ва шикилар 
ягъайди Хазран Кьасумов я

     Образованидин проектдиз шериквал авуна
сергьятра аваз райондин умуми 
образованидин вири идарайра 
сад лагьай тарс 5-сентябрдиз 
кьиле фена. Гьафтедин сад ла-
гьай тарсуна патриотвилин мад 
са цIийивал хьана: школайра 
кIелунин гьафте РФ-дин Гимн 
тамамарунилай ва пайдах хка-
жунилай башламишна.

Тарсарин сценарияр ва тап-
шуругъар школьникрин яшари-
лай аслу я. Муаллимриз машгъул 
хьунар «азад ихтилатдин» къай-
дада тухун меслят къалурнава.

Сифте тарсуна гъвечIи яша-
рин школьникар Россияда Чир-
вилерин йикъан тарихдихъ галаз 
таниш хьана.

Райондин умуми образова-
нидин школайра кьвед лагьай 
тарс 12-сентябрдиз кьиле фена. 
Ам патриотвилин темадиз талу-
кьарнавай.

Муниципалитетдин муаллим-
ри ва школьникри образовани-
дин хиле тунвай цIийивилерин 
тереф кIевелай хуьзва.

                    Х. Гьажибалаев

НуьцIуьгърин юкьван школадин муаллимрин ва техработ-
никрин коллективди играми стхадин гада Алибег вахтсуздаказ 
кечмиш хьунихъ галаз алакъалу яз Рамазанова  Зайидатаз, адан  
хизандиз ва мукьва-кьилийриз башсагълугъвал гузва. 

Гьар са шейинив дуьзмишнава

Дагъдин зонадай эвичIнавай 
6 хуьруьн жемятар са хизан 
хьиз яшамиш жезвай, 1700-дав 
агакьна майишатар ва 3500-дав 
агакьна агьалияр авай хуьре 
эхиримжи йисара хъсанвилихъ 

кьиле фенвай дегишвилери, 
хуьр йисандавай-суз чIехи ва 
гуьрчег хьуни зи гуьгьуьлар 
мадни хкажзава.

«Шегьердин къулай шартIар 
арадал гъун», «Хуьрерин тер-
риторияр комплекснидаказ 
виликди тухун», «Чкадин кьил 
кутунар» ва маса программай-
райни милли проектрай хуьре 
эхиримжи 3-4 йисан къене хей-
лин кIвалахар тамамарнава.

Хуьруьнвийри «Шегьердин 
къулай шартIар арадал гъун» 
программадай пуд йисан вилик 
хуьруьн юкьни-юкьвал аялар 
къугъвадай майданни галаз пар-
кунин зона (зул) эцигунални 
шадвал ийизва.

- Парк эминхуьруьнвийрин 
рикI алай майдадиз элкъвенва 
лагьайтIа, бажагьат зун ягъал-
миш жеда, - лугьузва Афгъани-
станда кьиле фейи женгинин 

Регьметлу шаир Шамсудин Тагьирова кхьенай: «Дуь-
ньяда шегьерар, хуьрер гзаф ава, амма заз виридалайни 
гъвечIи хуьр, заз илгьамни гьевес, къанажагъни тербия 
гайи Камарин хуьр кIан я». Адаз хьиз, зазни эхиримжи 
56 йисуз жув яшамиш жезвай Эминхуьр кIан я, ала я.

гьерекатрин иштиракчи Ме-
гьамедзагьир Абдулкеримова. 
– Иниз гьар юкъуз, иллаки ял 
ядай йикъара, гзаф кьадар инса-
нар къвезва, аялрин кьадар ил-
лаки гзаф я. Паркуна ва аялрин 

майдандал инсанриз ял ядай, 
аялриз къугъвадай вири жуьре-
дин шартIар яратмишнава.

Лагьана кIанда: парк эцигна-
вай чкани агьалияр патал къу-
лайди я. ГьикI лагьайтIа, адан 
патарив 3 мертебадин цIийи 
школа, Культурадин кIвал, би-

блиотека, центральный туьквен, 
мискIин, дяведа телеф хьайи 
хуьруьнвийриз эцигнавай обе-
лиск, хуьруьн поселенидин 
администрация, яшайишдин 
кIвалер гва. Паркунин вилик 
квай майданда ва патавай фен-
вай 3 куьчеда къир цанва.

Парк элкъвена ракьун 
тIваларикай гуьрчегдаказ 
туькIуьрнавай жугъундалди 
кIевирнава, адак пуд ракIар 
(колитка) кутунва, вилик гуьр-
чег булах эцигнава.

Аялар къугъвадай майдан-
ни галай паркуна, чиле гуьрчег 
плитаяр туна, инсанар къекъ-
ведай тротуарар туькIуьрнава, 
гьамиша къацуз амукьдай 50-
дав агакьна кул-кусар, къеле-
мар цанва, 15 даяхдал йифен 
вахтунда экв гудай фонарар 

эцигнава. Ана 11 скамейка, 
аялар къугъвадай тадаракарни 
бес кьадар ава, михьи я.

Текст кхьейди ва шикил 
ягъайди Хазран Кьасумов я

Аялрин майданни галай паркунин 
зул хуьруьнвийрин, иллаки аялрин ял 
ядай рикI алай чкадиз элкъвена

      ЦIийи ктабар  «Лекьрен муг» - лезги ва урус
                    чIаларал

Гила ктабдикай. Владик Бат-
манован «Лекьрен муг» ктаб 
2022-йисуз Москвада «Редак-
ционно-издательский дом «Рос-
сийский писатель» АНО-да яцIу 
жилдер алаз ва 288 чиникай 
ибарат яз чапдай акъуднава. Ам 
акъудуниз пулунин такьатралди 
Керимова Фируза Назимовнади 
куьмек ганва.

Ктаб лезги ва Белоруссия-
дин шаир Анатолий Аврутина 
таржума авуна, урус чIаларал 
акъатнава.

Лезгидалди акъатнавай пай 
литературовед ва профессор 
Гьажи Гашарова лезгийрин ба-
жарагълу жегьил шаиррикай 
сад тир Владик Батмановакай 
ва адан кьетIен бажарагъдикай 
кхьенвай «сифте гафунилай» - 

макъаладилай башламиш жезва.
Ктабдин урус чIалал акъат-

нава паюниз «сифте гаф» Дагъ-
устанндин халкьдин шаир Ме-
гьамед Агьмедова кхьенва.

«Лекьрен муг» ктаб «Зи гуь-
гъуьниз дуьазава дидеди», «Гьар 
са цIарцIе руьгь ава зи», «Вун 
галазни галачиз», «Кьуд цIар – 
зи рикIин кIусар» кьилерикай 
ибарат я. Дидедиз бахшнавай 
шиирар В. Батмановахъ са шу-
муд ава. ИкI, шаирди кхьизва:

Дидедикай хьиз, «Лекьрен 
муг» ктабда Владик Батманова 
хайи чиликай, муьгьуьббатди-
кай, лезги халкь кьве патал пай 
хьуникай, алай аямда кьиле 
физвай рикIик къалабулух ку-
тазвай са бязи крарикай кхьен-
вай шиирарни гьатнава.

Владик Батманован са шиир-
да ихьтин цIарарни ава:

Завай рикIел гъил эцигна 
лугьуз жеда хьи, Владик дуь-
ньядал атунал чун гзаф кьадар 
шад я, вучиз лагьайтIа, ада ви-
чин эсерралди – гуьзел жава-
гьирралди чи, кIелзавайбурун, 
рикIер чими ийизва.

Ваз цIийи ктаб акъатун му-
баракрай ва вахъ мягькем сагъ-
ламвал, яратмишунрин рекье 
мадни еке агалкьунар хьурай, 
гьуьрметлу Владик Батманов!

                 Хазран Кьасумов

          Конкурс кьиле фена
И йикъара Кьасумхуьруьн 

1-нумрадин юкьван школа-
дин ученик Максим Селимова 
«Большая перемена» тIвар алай 
Вирироссиядин конкурсдин по-
луфиналда иштиракна. Конкурс 
Анапа шегьерда «Смена» аялрин 
центрда кьиле фена. И мярекатда 
уьлкведин гзаф регионрай атай 
аялри, гьабурукай яз Дагъустан-
дай чIехи классра кIелзавай 37 
аялди иштиракна. Школьникри 
ана вузрин ва Россиядин чирви-
лерин компаниядин бинедаллаз 
жуьреба-жуьре кейсовый тапшу-
ругъар гьялна, мастер-классра ва квизра иштиракна. Конкурсдин нети-
жаяр алай йисан октябрдиз чир жеда.                                     

                                                                                       Лена Саидова

     21-сентябрь Ислягьвилин 
          международный югъ я
Гьар йисуз 21-сентябрдиз международный общественностди 

Ислягьвилин международный югъ къейд ийизва. И югъ ООН-дин 
Генеральный Ассамблеяди вири уьлквейрин ва халкьарин чIехи му-
радар мягькемардай югъ яз тайинарнава.

Генеральный Ассамблеяди вичин 36/37-резолюциядалди 
1981-йисуз Ислягьвилин югъ малумарна, ам къейд ийидай югъ сен-
тябрдин кьвед лагьай саласа яз тайинарна.

2021-йисуз Генеральный Ассамблеяди сад хьиз сесер гуналди, 
55/282-резолюция кьабулна, ада къейд авуна хьи, 2022-йисалай 
Ислягьвилин международный югъ гьар йисуз 21-сентябрдиз къейд 
ийида.

И йикъан сергьятра аваз гьар йисуз жуьреба-жуьре мярекатар 
кьиле тухузва.

Эхиримжи йисара Ислягьвилин йикъан мярекатрин асул тема-
яр дявеяр акъвазарунихъ, женгинин гьерекатриз харжзавай пулу-
нин такьатар тIимиларунихъ, терроризмдин вилик пад кьунихъ, 
алакъайрин арайра авай гьуьжет алай месэлаяр гьялунихъ ва ихь-
тин маса месэлайрихъ галаз алакъалу я.                                                                                

       Садвилин югъ къейдна
Дагъустандин халкьарин Садвилин йикъаз талукь яз райондин 

центральный библиотекада «Мы чтим традиции отцов» («Чна 
бубайрин адетар хуьда») лишандик кваз мярекат кьиле фена. 

Мярекатда Кьасумхуьруьн 1-нумрадин юкьван школадин аялри 
иштиракна. Аялрин отделдин заведующий Чрахалум Абдулгъа-
фисовади ва анин пешекар Рузанна Бабахановади иштиракчий-
риз Дагъустандин халкьарин дуствиликай, абурун садвиликай    
суьгьбетар авуна. 

Суварин сергьятра аваз «Край древних гор» плакат акъудна-
вай,  «Дагъларин ва чIаларин уьлкве» ктабрин выставкани теш-
килнавай. 


